
Монгол Улсын Их Хурлын 2020 оны намрын ээлжит чуулганы 

Хууль зүйн байнгын хорооны 12 дугаар сарын 30-ны өдөр

 /Лхагва гараг/-ийн хуралдааны товч тэмдэглэл

Хууль зүйн байнгын хорооны дарга С.Бямбацогт ирц, хэлэлцэх асуудлын дарааллыг танилцуулж, хуралдааныг даргалав.


Коронавирусm халдвар /КОВИД-19/-ын цар тахлын нөхцөл байдалтай холбогдуулан Засгийн газар, Улсын онцгой комиссоос улс орон даяар бүх нийтийн бэлэн байдлын зэрэгт шилжүүлэх хугацааг сунгасан тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Хууль зүйн байнгын хорооны дарга С.Бямбацогт, Улсын Их Хурлын гишүүн Н.Алтанхуяг, Б.Пүрэвдорж, Б.Энх-Амгалан нар Төрийн ордны “Жанжин Д.Сүхбаатар” танхимаас, Улсын Их Хурлын гишүүн Ш.Адьшаа, С.Амарсайхан, Б.Дэлгэрсайхан, Ц.Мөнх-Оргил, Л.Мөнхбаатар, Ц.Мөнхцэцэг, Х.Нямбаатар, Ш.Раднаасэд, Ж.Сүхбаатар, Б.Энхбаяр нар MyParliament программ болон онлайн хэлэлцүүлгийн программыг ашиглан Байнгын хорооны хуралдаанд цахимаар оролцов.

Хуралдаанд ирвэл зохих 19 гишүүнээс 11 гишүүн цахим хуралдааны программын ирцэд бүртгүүлж, 57.9 хувийн ирцтэйгээр хуралдаан 09 цаг 14 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: Д.Ганбат, Ц.Сандаг-Очир, Ц.Сэргэлэн, Д.Цогтбаатар;

Эмнэлгийн чөлөөтэй: Н.Учрал.

Нэг. Авлигын эсрэг хуульд өөрчлөлт оруулах тухай хуулийн төсөл болон хамт өргөн мэдүүлсэн “Тогтоолын хавсралтад өөрчлөлт оруулах тухай” Улсын Их Хурлын тогтоолын төсөл /Засгийн газар 2020.12.01-ний өдөр өргөн мэдүүлсэн, эцсийн хэлэлцүүлэг/ 

Хэлэлцэж байгаа асуудалтай холбогдуулан Улсын Их Хурлын гишүүн, Хууль зүй, дотоод хэргийн сайд Х.Нямбаатар, Хууль зүй, дотоод хэргийн яамны Төрийн нарийн бичгийн дарга Б.Баасандорж, мөн яамны Хууль зүйн бодлогын газрын дарга П.Сайнзориг нар “Жанжин Д.Сүхбаатар” танхимаас оролцов.

Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Д.Нарантуяа, Б.Хонгорзул, мөн газрын Байнгын хорооны асуудал хариуцсан хэлтсийн Хууль зүйн байнгын хороо хариуцсан ахлах зөвлөх М.Үнэнбат, референт Л.Мөнхчимэг нар байлцав.

Төслийг эцсийн хэлэлцүүлэгт бэлтгэсэн талаар танилцуулгыг Байнгын хорооны дарга С.Бямбацогт танилцуулав.

Танилцуулгатай холбогдуулан Улсын Их Хурлын гишүүн Н.Алтанхуяг, Б.Энх-Амгалан нар “Жанжин Д.Сүхбаатар” танхимаас, Улсын Их Хурлын гишүүн Ж.Сүхбаатар цахимаар тавьсан асуултад Байнгын хорооны дарга С.Бямбацогт “Жанжин Д.Сүхбаатар” танхимаас хариулж, тайлбар хийв.
  Авлигын эсрэг хуульд өөрчлөлт оруулах тухай хуулийн төсөл болон хамт өргөн мэдүүлсэн “Тогтоолын хавсралтад өөрчлөлт оруулах тухай” Улсын Их Хурлын тогтоолын төслийн эцсийн хэлэлцүүлгийг явуулж дууслаа.
Байнгын хорооноос гарах танилцуулгыг Улсын Их Хурлын гишүүн Б.Энх-Амгалан Улсын Их Хурлын чуулганы нэгдсэн хуралдаанд танилцуулахаар тогтов.
Хуралдаан 11 минут үргэлжилж, 19 гишүүнээс 14 гишүүн хүрэлцэн ирж, 73.7 хувийн ирцтэйгээр 09 цаг 25 минутад өндөрлөв.
Тэмдэглэлтэй танилцсан:

ХУУЛЬ ЗҮЙН БАЙНГЫН 

ХОРООНЫ ДАРГА





С.БЯМБАЦОГТ
Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ



Б.БАТГЭРЭЛ
МОНГОЛ УЛСЫН ИХ ХУРЛЫН 2020 ОНЫ НАМРЫН ЭЭЛЖИТ  ЧУУЛГАНЫ ХУУЛЬ ЗҮЙН БАЙНГЫН ХОРООНЫ 12 ДУГААР САРЫН 30-НЫ ӨДӨР /ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
С.Бямбацогт: Байнгын хорооны гишүүдийнхээ энэ өглөөний амрыг айлтгая. Байнгын хорооны хуралдааны ирц хүрсэн байна. Дэлхийн эрүүл мэндийн байгууллага, Засгийн газар, Улсын онцгой комисс, мэргэжлийн байгууллагуудаас цар тахлын онцгой нөхцөл байдалтай холбогдуулж цахим хуралдааны дэг баталсан. Энэ дэгийн дагуу хуралдаан явагдаж байна. MyParliament болон Zuum meeting программ ашиглаад цахимаар оролцож байгаа. Цахимаар Раднаасэд гишүүн, Б.Дэлгэрсайхан гишүүн, Ш.Адьшаа гишүүн, С.Амарсайхан гишүүн, Б.Энхбаяр гишүүн, Ц.Мөнхцэцэг гишүүн, Ц.Мөнх-Оргил гишүүн, Л.Мөнхбаатар гишүүн, Ж.Сүхбаатар гишүүд оролцож байна. Биечлэн Бямбацогт гишүүн, Пүрэвдорж гишүүн, Энх-Амгалан гэсэн гишүүд оролцож байна.
            Байнгын хорооны хуралдааны ирц хүрсэн тул Байнгын хорооны 2020 оны 12 дугаар сарын 30-ны өдрийн хуралдааныг нээснийг мэдэгдье.
            Байнгын хорооны хуралдаанаар хэлэлцэх асуудлыг та бүхэндээ танилцуулъя. Хоёр асуудал хэлэлцэхээр төлөвлөсөн байсан. “Монгол Улсын хууль тогтоомжийг 2024 онд боловсронгуй болгох үндсэн чиглэл батлах тухай” Улсын Их Хурлын тогтоолын төсөл, Авлигын эсрэг хуульд өөрчлөлт оруулах тухай хуулийн төсөл болон хамт өргөн мэдүүлсэн “Тогтоолын хавсралтад өөрчлөлт оруулах тухай” Их Хурлын тогтоолын төсөл гэсэн хоёр асуудал хэлэлцэхээр төлөвлөсөн байсан.
Хууль тогтоомжийг боловсронгуй болгох үндсэн чиглэлийн ажлын хэсэг хуралдаж амжаагүй, материал бэлэн болоогүй байгаа учраас өнөөдрийн хуралдаанаар хэлэлцэх боломжгүй байна. Тийм учраас Авлигын эсрэг хуульд өөрчлөлт оруулах тухай хуулийн төсөл болон хамт өргөн мэдүүлсэн “Тогтоолын хавсралтад өөрчлөлт оруулах тухай” Их Хурлын тогтоолын төслийг хэлэлцье гэсэн саналтай байна.
Хэлэлцэх асуудлаар өөр саналтай гишүүд байна уу? Саналтай бол чат хэсгээр саналаа үг хэлэх гэж бичнэ. Санал алга байна.
Хэлэлцэх асуудалдаа оръё.
Нэг.Авлигын эсрэг хуульд өөрчлөлт оруулах тухай хуулийн төсөл болон хамт өргөн мэдүүлсэн “Тогтоолын хавсралтад өөрчлөлт оруулах тухай” Их Хурлын тогтоолын төслийн эцсийн хэлэлцүүлгийг явуулъя.
Эцсийн хэлэлцүүлэгт бэлтгэсэн талаарх танилцуулга болон эцсийн хувилбарын төслийг гишүүдэд тараасан байгаа.
Хэлэлцэж байгаа асуудалтай холбогдуулан хуралдаанд оролцож байгаа албан тушаалтнуудыг танилцуулъя.  Хууль зүй, дотоод хэргийн сайд Хишгээгийн Нямбаатар, Хууль зүй, дотоод хэргийн яамны Төрийн нарийн бичгийн дарга Барсүрэнгийн Баасандорж, Хууль зүй, дотоод хэргийн яамны Хууль зүйн бодлогын газрын дарга Пүрэвжавын Сайнзориг. Ийм хүмүүс оролцож байна.
Эцсийн хэлэлцүүлэгт бэлтгэсэн талаарх танилцуулгыг та бүхэнд уншиж танилцуулъя.
Авлигын эсрэг хуульд өөрчлөлт оруулах тухай хуулийн төслийг эцсийн хэлэлцүүлэгт бэлтгэсэн талаарх Хууль зүйн байнгын хорооны танилцуулга.
С.Бямбацогт: Улсын Их Хурлын дарга, эрхэм гишүүд ээ,
Монгол Улсын Засгийн газраас 2020 оны 12 дугаар сарын 1-ний өдөр Улсын Их Хуралд өргөн мэдүүлсэн Авлигын эсрэг хуульд өөрчлөлт оруулах тухай хуулийн төсөл болон хамт өргөн мэдүүлсэн Монгол Улсын Их Хурлын 2019 оны 2 дугаар сарын 1-ний өдрийн Төрийн өндөр албан тушаалтны зэрэг, зиндаа, түүнтэй адилтгах төрийн албан тушаалтны зэрэглэл тогтоох тухай 19 дүгээр тогтоолд өөрчлөлт оруулах тухай Улсын Их Хурлын тогтоолын төслийн анхны хэлэлцүүлгийг Монгол Улсын Их Хурал 2020 оны 12 дугаар сарын 24-ний өдрийн чуулганы нэгдсэн хуралдаанаар хэлэлцэж, эцсийн хэлэлцүүлэгт бэлтгүүлэхээр Хууль зүйн байнгын хороонд шилжүүлсэн.
Хууль зүйн байнгын хороо 2020 оны 12  дугаар сарын 30-ны өдрийн хуралдаанаараа Авлигын эсрэг хуульд өөрчлөлт оруулах тухай хуулийн төслийн эцсийн хэлэлцүүлгийг хийж, төслийн агуулга, зарчмыг алдагдуулахгүйгээр үг хэллэг, дэс дараалал, нэр томьёог жигдэлсэн засварыг төсөлд тусгасан бөгөөд нэгдсэн хуралдааны анхны хэлэлцүүлгээр олонхын дэмжлэг авсан саналуудыг хуулийн төсөлд нэмж тусган эцсийн хувилбарын төслийг бэлтгэн та бүхэнд тараасан байгаа. Ийм танилцуулгыг та бүхэнд хийж байна.
Танилцуулгатай холбогдуулан асуух асуулттай гишүүд байвал нэрсээ өгнө үү. Алтанхуяг гишүүн, Энх-Амгалан гишүүн, цахимаар Улсын Их Хурлын гишүүн Ж.Сүхбаатар. Алтанхуяг гишүүн асуултаа асууж байя.
Н.Алтанхуяг: Одоо энэ эцсийн хэлэлцүүлэг юм чинь асуулт ч биш, бараг санал л даа. Тэгэхдээ өмнө нь хэлж байсан санал. Ер нь хэдүүлээ манай Байнгын хороо ч тэр, Их Хурал анхаармаар хоёр юм байгаа юм. Би энэний хэлэлцүүлгийг эхэлж байхад хэлж байсан, энэ яг тэр чигээрээ л батлагдахаар болчихлоо л доо. Би энэ хууль, хяналтын байгууллагыг улс төрчдөөс их ангид, хол байлгах ёстой гэж боддог хүн. Нэгдүгээрт, улс төрчдийн хараанд байж болохгүй. Хоёрдугаарт, улс төрд олон жил явсан амьтад ийшээгээ орж болохгүй гэсэн ийм байр суурьтай. Сүүлийн таван жил улс төрийн албан тушаал эрхэлж байгаагүй гэдгийг л би ер нь цааш цаашдаа жаахан нэммээр л байгаа юм.
Ер нь бид нар чинь намын дарга байсан хүн прокурор тавьсан хүртэл ийм туршлагатай. Тэгэхээр арван жил болгомоор юм биш үү? Ер нь цаашдаа Баасандорж та нар, Хууль зүйн яамныхан судлаарай. Энэ миний санаа зовоод байгаа юм. Нэг гоё юм хийчхээд дараа нь хүнд тохируулж албан тушаал бий болгоод байгаа юм шиг надад харагддаг шүү.
Хоёр дахь нь, Авлигатай тэмцэх дээр ч биш, ер нь энэ дарга нарыг улируулан сонгодгийг л болимоор байгаа юм. Монгол Улсын Ерөнхийлөгчийг хоёр удаа сонгодог байснаа Үндсэн хуулиараа бид нар нэг удаа сонгох нь дээр юм байна. Хоёр удаа сонгохоор эхний дөрвөн жилдээ дараагийн дөрвөн жил сонгогдох бэлтгэл ажлаа хийгээд байдаг юм байна. Одоо яг тэр логикоор үзэх юм бол энэ Авлигатай тэмцэхийн дарга, дэд дарга, ер нь ямар ч байгууллагын дарга, дэд даргыг улируулан сонгоно гэдэг бол их аймшигтай үр дагаврыг Монголд авчирсан. Улсын дээд шүүхийн Ерөнхий шүүгчийг улируулан сонгодоггүй байхад нь улируулан сонгодог болгож зарга үүсгэж байж хийгээд, тэгээд балласан шүү дээ. Би тийм учраас энэ хоёр дээр та нар минь, манай Байнгын хорооныхон маань ер нь дахиад, манай хэдэн гишүүд онлайн харагдаж байна шүү дээ. Сүхбаатар гишүүн, Энхбаяр гишүүн та хэд.
С.Бямбацогт: Алтанхуяг гишүүний саналыг цаашдаа бас анхааръя. Энэ анхны хэлэлцүүлгийг үед яригдах ёстой асуудал байсан. Манай Байнгын хорооноос холбогдох албан тушаалтнууд цаашдаа анхааръя. Одоо цахимаар Сүхбаатар гишүүн асуух юм байна. Сүхбаатар, Энх-Амгалан гишүүдээр асуулт тасаллаа. Сүхбаатар гишүүний микрофон өгье.
Ж.Сүхбаатар: Би зарчмын зөрүүтэй таван санал гаргасан байгаа. Тэрний 5 дахь санал мөрдөх цаг хугацааг тогтоосон санал байж байгаа. Тэрийгээ татаж авъя гээд чуулганы хуралдаан дээр хэлсэн, тэрийг хуралдаан даргалагч сайн ойлгоогүй байж магадгүй. Тийм учраас тэр саналаа татан авснаа протоколд тэмдэглүүлье. Энэ 5 дахь санал байхгүй шүү. Тийм учраас цаанаа үлдэж байгаа нийтлэг хугацаагаараа энэ төсөл явах нь зүйтэй гэж үзэж байгаа, санал гаргасан хүний хувьд.
Ер нь Алтанхуяг гишүүний хэлж байгаа асуудал бол бас үнэн. Сүүлийн таван жил гэдгийг бид нар ер нь ахиулаад арван жил болгочих нь зүйтэй л байгаа юм. Ер нь улс төрөөс ангижрах шаардлага байна. Улс төрийг таван жил гэдэг чинь арван жилийн өмнө улс төрч байсан хүн орж байгаа чинь, тэр улс төрчдийг оруулахгүй байх юманд сайн хязгаарлалт болж чадахгүй л байгаа юм. Улс төрчид шилжиж орж ажиллах боломжийг олгох. Арван жил гэдэг бол цаашдаа аваад явчих санал мөн үү гэвэл мөн л байгаа юм. Миний хувьд бол тэгж бодож байна.
С.Бямбацогт: Баярлалаа. Сүхбаатар гишүүн хуулийг хэрэгжих хугацаатай холбогдуулан санал гаргасан байсан. Үүнийгээ чуулганы хуралдааны дэгийн тухай хуулийн 41.5-д заасны дагуу гишүүн гаргасан зарчмын зөрүүтэй саналаа нэгтгэн хуралдааны анхны хэлэлцүүлгийн явцад татан авч болно гэж заасны дагуу татан авсан. Үүнтэй холбоотой хуралдаан даргалагчаас чиглэл өгсөн. Энэ чиглэл бол үндсэндээ шаардлагагүй, татан авсан учраас. Тийм учраас хууль бол ердийн журмаар мөрдөгдөнө, хэрэгжих хугацаа нь гэж ойлгож болно. Б.Энх-Амгалан гишүүн асуултаа асууя.
Б.Энх-Амгалан: Авлигын эсрэг хуульд өөрчлөлт оруулах тухай хуулийн төсөл хэлэлцэж байна. Энэнтэй холбоотойгоор дарга, дэд даргыг томилох тухай асуудал яригдаж байгаа юм. Энэ хүмүүс ажлын алдаа дутагдал, хариуцлага алдвал яах вэ, зөрчил гаргавал яах вэ, ашиг сонирхлын зөрчилд холбогдвол яах вэ? Томилох нь ч яахав, ингээд нэг шалгуур тавьж байгаад 15 жилээс доошгүй ажилласан, 45 нас хүрсэн, эрх зүйч мэргэжилтэй, сүүлийн таван жил улс төрийн албан тушаал эрхлээгүй гэдэг шалгуур тавьж байгаад томилчихдог байж. Чөлөөлөхийг нь яах вэ? Жишээлбэл, түрүүн миний хэлдэг ийм алдаа дутагдлууд гаргавал чөлөөлөх үндэслэлүүд нь энэ хууль дээр юу байна вэ гэж нэгдүгээрт асуугаад байгаа юм.
Хоёрдугаарт, саналын хувьд би бол Алтанхуяг гишүүн, Сүхбаатар гишүүнтэй санал нэг байна. Улс төрийн сүүлийн таван жил гэдэг бол арай багадаж байна. Хоёрдугаарт, дахин томилох асуудлыг бас л харах хэрэгтэй. Нэг удаа улируулан томилно гэхээр наадах чинь зургаан жил ажиллачихсан хүн дахиад зургаан жил ажиллах бололцоогоо бодоод, ингээд сонирхлын зөрчилд холбогдох бололцоотой шүү дээ. Ийм учраас энийг нэг удаа томилогдоод л, дараагийн хүндээ шилжүүлдэг байх нь зөв зүйтэй байх аа гэсэн ийм хоёр санал, нэг асуулт байгаа юм.
С.Бямбацогт: Засгийн газраас 2020 оны 12 сарын 1-ний өдөр өргөн мэдүүлсэн төсөлд Авлигын эсрэг тухай хуульд нэмэлт, өөрчлөлт оруулах тухай төсөл өргөн барьсан. Үүгээр үндсэндээ Авлигатай тэмцэх газрын дарга, дэд даргыг томилох болон тэдгээрийн бүрэн эрхийн хугацаатай заалтууд хөндсөн. Тэр хөндсөн заалтуудын хүрээнд Улсын Их Хурал асуудлыг авч хэлэлцэнэ. Хөндөөгүй заалтууд дээр авч хэлэлцэх дэгийн хууль байхгүй. Тийм болохоор үндсэндээ Авлигын эсрэг тухай хуульд эдгээр албан тушаалтнуудыг хариуцлага алдсан тохиолдолд, ер нь тодорхой ямар үндэслэлүүдээр огцруулж, чөлөөлөх асуудал хөндөгдөөгүй учраас бид нар хэлэлцэх боломжгүй байгаа юм. Хуульд заасан хуучин үндэслэлээрээ бол хариуцлага тооцох бололцоо нь хэвээрээ хадгалагдаж үлдэж байгаа гэж ойлгож болно. Ингээд гишүүд асуулт асууж дууслаа.
Авлигын эсрэг хуульд өөрчлөлт оруулах хуулийн төсөл болон хамт өргөн мэдүүлсэн “Тогтоолын хавсралтад өөрчлөлт оруулах тухай” Улсын Их Хурлын тогтоолын төслийн эцсийн хэлэлцүүлгийг явуулж дууслаа.
Хуулийн төслийг эцсийн хэлэлцүүлэгт бэлтгэсэн тухай Байнгын хорооны танилцуулгыг чуулганы нэгдсэн хуралдаанд Энх-Амгалан гишүүн танилцуулъя.
Ингээд өнөөдрийн Байнгын хорооны хуралдаанаар хэлэлцэх асуудал дууслаа. Идэвхтэй оролцсон гишүүддээ баярлалаа.

